
Usah gawatkan lagi keadaan

Sanggar Kota
PADA saat negara kita menghadapi masalah, nampaknya ada pihak cuba
menangguk di air keruh dengan memburuk-burukkan kerajaan. Mereka ibarat
enau melepaskan pucuk masing-masing. Adalah tidak wajar pihak terbabit
memberi tekanan kepada kerajaan berikutan kegawatan ekonomi. Pihak
berkenaan sepatutnya celik mata dan luas minda merenung kembali kegigihan
kerajaan membawa Malaysia ke persada dunia yang tinggi. Hampir seluruh
dunia diterokai hanya untuk memajukan Malaysia.
  Selama tujuh tahun negara kita meluncur maju, tanpa halangan yang besar.
Hanya mulai pertengahan tahun lalu saja negara kita mula menghadapi
kegawatan ekonomi. Takkanlah baru hanya sedikit berasa susah kita sudah
mahu menimbulkan keadaan yang kecoh. Bagaimana ketika ekonomi kita mantap
dulu? Di manakah hormat kita kepada pemimpin. Sepatutnya semua pihak
bersatu dan berdisiplin dalam menghadapi isu ini. Jangan mudah gelabah.
Kita hendaklah mengikut acuan kita sendiri. Sepatutnya pihak berkenaan
membantu membentangkan langkah mengatasi kegawatan.
  Sesungguhnya kegawatan yang melanda negara kita bertepatan dengan firman
Allah di dalam surah al-Baqarah ayat 155 dan 156 iaitu Allah menerangkan
cubaan yang didatangkan adalah dalam pelbagai bentuk dan kita perlu
menerimanya dengan penuh kesabaran. Hanya orang yang sabar akan beroleh
kemenangan.
  Justeru, dengan ikhlas saya menyeru kepada semua pihak agar lebih matang
dan mempunyai jati diri kerana negara yang rakyatnya mempunyai jati diri
saja akan mempertahankan negara yang dicintai dalam apa jua keadaan
sekalipun. Lihat saja apa yang terjadi kepada negara Bosnia, Afghanistan,
Algeria dan banyak lagi contoh yang Allah tunjukkan.
  Kepada semua pihak dan semua rakyat jelata, marilah kita bersatu dalam
membantu Perdana Menteri, Datuk Seri Dr Mahathir Mohamad menangani
kegawatan ekonomi ini. Juga kepada badan bukan kerajaan (NGO), sekaranglah
masanya untuk kita membantu negara sendiri dan bukannya menimbulkan isu
yang membabitkan negara lain. Allah tidak mengubah nasib sesuatu kaum jika
kita tidak berusaha mengubahnya.
  Kepada seluruh rakyat, marilah kita teruskan agenda yang dirancangkan
kerana perjuangan kita belum selesai. Hati gajah sama dilapah, hati kuman
sama dicecah.

